
ID-DIPARTIMENT GĦALL-KURRIKULU,   

TAGĦLIM TUL IL-ĦAJJA U IMPJEGABILITÀ 
It-Taqsima tal-Assessjar Edukattiv  

 
L-Eżamijiet Annwali għall-Iskejjel Medji 2024  
 

IS-SEBA’ SENA    IL-MALTI (Il-Fehim mis-Smigħ)   IL-ĦIN: 15-il minuta 

Il-Karta tal-Għalliema 

(din il-karta m’għandha qatt tingħata lill-istudenti) 

Gwida għat-Tmexxija tal-Eżami tal-Fehim mis-Smigħ 

f’każ li jintuża dan l-iskritt 

1. L-għalliema li se jmexxu l-eżami tas-smigħ jgħidu lill-istudenti: “Il-ħin                  
għall-eżami tal-kitba għadda. Ser ngħaddu issa għall-eżami tal-fehim 

mis-smigħ. Jekk jogħġobkom sibu l-paġna fejn hemm il-mistoqsijiet 
marbuta ma’ din it-taqsima.” 
 

2. Meta l-għalliema jaraw li l-istudenti kollha sabu l-paġna mitluba, jgħidulhom: 
“Għandkom ftit ħin biex taraw l-eżerċizzji kollha li tridu taħdmu.”    

 

3. Wara 2 minuti l-għalliema jgħidu lill-istudenti: “Issa se tisimgħu l-ewwel parti 
tas-silta għall-ewwel darba. Waqt li qed tisimgħuha tistgħu twieġbu          
Taħriġ A u tieħdu xi noti li jistgħu jgħinukom.”  L-għalliema jaqraw is-silta 

b’ritmu meqjus. 
 

4. Wara li tinqara s-silta, l-għalliema jgħidu lill-istudenti: “Issa għandkom ftit ħin 

biex taħdmu Taħriġ A.”                
 

5. Wara 2 minuti l-għalliema jgħidu lill-istudenti: “Issa se terġgħu tisimgħu         
l-ewwel parti tas-silta. Waqt li qed tisimgħuha tistgħu tkomplu twieġbu    

l-mistoqsijiet.”  L-għalliema jaqraw is-silta b’ritmu meqjus. 
                                                                               

6. Kif l-għalliema jtemmu l-qari jgħidu lill-istudenti: “Issa għandkom ftit ħin biex 
taħdmu l-eżerċizzji skont is-silta li smajtu.”       

            

7. Wara 2 minuti l-għalliema jgħidu lill-istudenti: “Issa se tisimgħu t-tieni parti 
tas-silta għall-ewwel darba. Waqt li qed tisimgħuha tistgħu twieġbu          

l-mistoqsijiet ta’ Taħriġ B u tieħdu xi noti li jistgħu jgħinukom.” 
 

8. Wara li tinqara s-silta, l-għalliema jgħidu lill-istudenti: “Issa għandkom ftit ħin 
biex taħdmu Taħriġ B.”      

           

9. Wara 2 minuti l-għalliema jgħidu lill-istudenti: “Issa se terġgħu tisimgħu         
t-tieni parti tas-silta. Waqt li qed tisimgħuha tistgħu tkomplu twieġbu      

l-mistoqsijiet.” L-għalliema jaqraw is-silta b’ritmu meqjus. 
 
10. Kif l-għalliema jtemmu l-qari tas-silta jagħtu 2 minuti lill-istudenti biex jaħdmu     

t-taħriġ u kif jgħaddi l-ħin jgħidu: “Issa baqgħalkom ftit ħin biex tlestu u 
tirrevedu l-eżerċizzji kollha tal-eżami tal-fehim mis-smigħ. Grazzi.” 

Is-Silta għall-Fehim mis-Smigħ: L-Ewwel Nuċċali 

L-Ewwel Parti:  

Darba fl-iskola tal-Furjana ġie t-tabib tal-għajnejn, u minn dakinhar bdejt nara kollox 

differenti. 

“Illum, tfal, ġej it-tabib biex jeżaminalkom il-vista,” qalilna l-għalliem. 

Aħna fraħna li se nitilfu lezzjoni, iżda ma konniex nafu x’inhi l-vista, u l-għalliem induna. 

“Se jaralkom għajnejkom.” 

“Għajnejna?” 

Daħal it-tabib, raġel xwejjaħ bin-nuċċali, bil-ġlekk skur imdendel fuqu, u l-għalliem 

qalilna biex inqumu bilwieqfa. 

Beda jsejħilna wieħed wieħed, fl-ordni alfabetika ta’ kunjomna, u mbagħad mess lili. 

B’qalbi ttaqtaq ħriġt minn posti u rsaqt lejn it-tabib, li issa kien ilu siegħa jgħarrex           

fl-għajnejn ta’ sħabi fil-post fejn is-soltu joqgħod l-għalliem, u l-għalliem biss. 

Xi mkien mal-ħajt tal-klassi kien hemm imwaħħal kartellun bi ftit ittri tal-alfabett, ta’ 

daqsijiet differenti. 

“Aqrali ftit dawn l-ittri,” qalli. 

Bdejt naqralu l-ittri l-kbar nett, fir-ringiela ta’ fuq. 

“Mhux dawk, mhux dawk. Iż-żgħar nett, iż-żgħar nett. Qiegħed tarahom iż-żgħar, t’isfel 

nett? Aqrahomli kollha.” 

Mhux biss ma kontx nista’ naqrahom, iżda issa bżajt ngħidlu. Ma stajtx nifhem x’kien 

qiegħed jiġri. L-alfabett kont nafu kollu. Filli kont naf naqra, u filli ma nafx. Filli kont 

nara kollox, u filli ġie dan l-imbierek, minn barra l-Furjana, u ara xi ġrali... 

“Għandek bżonn nuċċali, ruħi,” qalli b’leħen deċiż. 

 
 

It-Tieni Parti:  

Fi żmien qasir ingħatajt b’xejn nuċċali bil-ħġieġ b’kollox, u mort id-dar liebes bih. 

Nuċċali tal-Gvern. Kien nuċċali tal-landa, lewn il-fidda, iżda tal-fidda ma kienx, u tond 

perfett, żgħir ħafna, issikkat m’għajnejja. 

“Hemm x’għandek f’għajnejk?” ħatafni missieri malli laħaq rani. 

Ħija nfaqa’ jidħak bija, daħka nkejjuża. 

Mort niġri f’kamra oħra, neħħejt in-nuċċali minn għajnejja u nfqajt nibki. Imbagħad 

ilbistu mill-ġdid u mort quddiem il-mera bil-moħbi. 

“Kemm jien ikrah b’dan in-nuċċali,” ammettejt miegħi nnifsi. 

“Ejja ’l hawn. Fejn mort tinħeba?” qalli missieri mill-kamra l-oħra, b’leħen ċajtier. 

Ommi wkoll kienet mifqugħa bid-daħk, u kif rajtha tidħak, imsaħt id-dmugħ u ppruvajt 

nidħak jien ukoll. 

“Neħħih minn għajnejk,” qabel magħha missieri. “Hemm x’nuċċali tawk? Ara kemm 

ġejt tajjeb! Issa nagħmillek wieħed ġdid jien.” 

Bin-nuċċali l-ġdid issa ma stħajtx, għad li dan kien żmien meta n-nies kienu għadhom 

jiddieħku b’min għandu l-ħġieġ quddiem għajnejh. 

  

(Silta meħuda u addattata mill-ktieb Fjuri li Ma Jinxfux ta’ Oliver Friggieri) 

 

TMIEM IL-KARTA 

 

 

 

 

 

 

 


